
Արարատ Հակոբյան 

 

1920 Թ. ԹՈՒՐՔ-ՀԱՅԿԱԿԱՆ ՊԱՏԵՐԱԶՄԻ ՍԿՍՄԱՆ ՕՐՎԱ ՀԱՐՑԻ ՇՈՒՐՋ 

(ՊԱՏԵՐԱԶՄԻ 100-ԱՄՅԱԿԻ ԱՌԻԹՈՎ) 
  

Հիմնաբառեր. թուրք-հայկական պատերազմ, Հա-

յաստան, Ս. Վրացյան, տարակարծություն, պատմագրութ-

յուն, Կարս, Է. Զոհրաբյան, փաստ, սեպտեմբերի 28, զորք, 

ռազմաճակատ, կոչ, որոշում, «Յառաջ», կառավարություն:  

  

Հայոց բազմադարյան պատմության մեջ հանդիպում են դեպքեր, իրադարձություններ, 

փաստեր, որոնց վերաբերյալ տարբեր պատճառներով մինչ օրս ստույգ ու հստակ թվագրումներ 

չկան, իսկ Պատմահայր Խորենացուց գիտենք, որ «պատմությունն առանց ժամանակագրության 

ստույգ չէ»1: Եթե պատմական անցյալի հնագույն, հին և միջին դարերի վերաբերյալ ծագող նման 

խնդիրն աղբյուրագիտական, գրավոր, վավերագիր, հուշագիր և այլ տվյալների սղության պատ-

ճառով հասկանալի ու բացատրելի է, ապա նոր ու հատկապես նորագույն ժամանակաշրջանի 

պատմության դեպքերի ու իրադարձությունների վերաբերյալ հանդիպող ժամանակագրական 

բնույթի անստույգ, կասկած հարուցող թվագրումները կարող են զարմացնել: Հասկանալի է, որ 

խոսքը չի վերաբերում այս կամ այն պատմական երևույթի կամ իրադարձության լուսաբանման, 

մեկնաբանության, վերլուծության կամ քաղաքական գնահատականների հարցերում հետազո-

տող հեղինակի հանդես բերած սուբյեկտիվ մոտեցումներին ու տեսակետներին (տարակարծութ-

յուններին), այլ իրադարձության կամ փաստի ստույգ արձանագրմանը:  

Պատմական այդպիսի իրադարձություն է 1920 թ. թուրք-հայկական պատերազմը, որի 

սկսման օրը վերջնականորեն հստակեցված չէ, չնայած այդ ժամանակների հարուստ տեղե-

կատվության, պաշտոնական գրագրության, արխիվային փաստաթղթերի, մամուլի, հուշագ-

րությունների առկայության պայմաններում դրա ճշգրտումը սպասելի ու հնարավոր էր: 

Նախ արձանագրենք, որ սկսած 1920-ական թվականներից՝ հայ (խորհրդային, հետխորհր-

դային ու սփյուռքահայ), ինչպես նաև խորհրդային ու թուրք պատմագիտական և հուշագրական 

գրականության մեջ չկա միասնական տեսակետ թուրք-հայկական պատերազմի սկսման օրվա 

վերաբերյալ: Ավելին, հաճախ այդ նույն պատմագիտական և հուշագրական գրականության մեջ 

զարգացվում էր այն միտքը, թե իբր 1920 թ. թուրք-հայկական պատերազմում ՀՀ դաշնակցա-

կան կառավարությունը մղում էր իմպերիալիստական պատերազմ, մինչդեռ քեմալական Թուր-

քիան՝ ազգային-ազատագրական2: 

Որպեսզի թուրք-հայկական պատերազմի սկսման օրվա վերաբերյալ հարցը պարզենք, 

նկատենք, որ այս խնդրին առնչված հետազոտողներին կարելի է բաժանել երկու հիմնական 

խմբի: Առաջին խմբին պայմանականորեն կարելի է դասել ավելի հաճախ հանդիպող սեպտեմ-

բերի 23-ի կողմնակիցների, իսկ երկրորդին՝ սեպտեմբերի 28-ի կողմնակիցների շարքին: Սա-

կայն, երբ խոսվում է պատերազմի սկիզբը սեպտեմբերի 23-ին կամ 28-ին դնելու մասին, այստեղ 

էլ չկա հստակություն, որովհետև կան հեղինակներ, ովքեր պատերազմի սկիզբ են համարում 

սեպտեմբերի 23-ին նախորդող օրերը (սեպտեմբերի 21-22-ը), ինչպես նաև սեպտեմբերի 24-ը: 

Նույնիսկ Շիրակի նահանգապետ Կ. Սասունին պատերազմի սկզբնավորումը համարում է 1920 

թ. հունիս ամիսը3: Խորհրդահայ պատմաբան Մ. Արզումանյանը ևս թուրք-հայկական պատե-

րազմի սկիզբը համարում է 1920 թ. ամառը4: Ուսումնասիրողները, նման միտք հայտնելով, նկա-

տի ունեին հանրապետության ներքին ճակատում Թուրքիայի կողմից բորբոքվող թուրք-թաթա-

րական ապստամբական գործողությունները ու հատկապես թուրք-հայկական սահմանային 

                                                           
* Հոդվածը ներկայացվել է 26.02.2020 թ., գրախոսվել՝ 08.06.2020 թ., ընդունվել տպագրության՝ 15.06.2020 թ.: 
1 Տե´ս Մովսէս Խորենացի, Հայոց պատմություն, թարգմ. Ստ. Մալխասյանի, Ե., 1961, էջ 242: 
2 Հարությունյան Շ., Պատմագիտության զարգացումը Սովետական Հայաստանում 1920-1963, Ե., 1967, էջ 381: 
3 Տե´ս Սասունի Կ., Հայ-թրքական պատերազմը (1920-ին), Պէյրութ, 1969, էջ 21:  
4 Տե´ս Արզումնայան Մ., Արհավիրքից վերածնունդ, Ե., 1973, էջ 326: 

ընդհարումները: Բայց և այնպես այս հեղինակների կողմից նշվող՝ պատերազմի սկզբնավորման 

ամենաընդունված օր կարելի է համարել սեպտեմբերի 23-ը: Ինչ վերաբերում է սեպտեմբերի 28-

ը պատերազմի սկիզբ համարող տեսակետի կողմնակիցներին, ապա նրանք էլ, սեպտեմբերի 28-

ից զատ, երբեմն նշում են սեպտեմբերի 26-ը, 27-ը կամ 29-ը, բայց ամենատարածվածն ու ըն-

դունվածը համարվում է սեպտեմբերի 28-ը: Հասկանալի է, որ նման տարակարծությունների ա-

մենահիմնական պատճառն այն է, որ քեմալական Թուրքիան պատերազմ սանձազերծեց ՀՀ-ի 

դեմ առանց որևէ պաշտոնական կամ անպաշտոն հայտարարության: 

Այժմ, խմբավորելով, համադրելով, քննելով ու վերլուծելով առկա խնդրին առնչվող փաս-

տերն ու տարատեսակ տեղեկությունները, փորձենք գալ վերջնական եզրահանգման, թե, ի վեր-

ջո, իրականում ո՞րն է պատերազմի սկսման ստույգ օրը:  

Սեպտեմբերի 23-ը թուրք-հայկական պատերազմի սկիզբը համարող տեսակետի կարելի է 

հանդիպել ժամանակի հուշագիր-պատմագիր հեղինակների, խորհրդային, սփյուռքահայ, հետ-

խորհրդային ու անգամ մեր օրերի՝ խնդրի հետ առնչվող հեղինակների աշխատություններում: 

Պատերազմի սկիզբը սեպտեմբերի 23-ը համարող ամենաճանաչված, ժամանակաշրջանի դեպ-

քերին ականատես ու ակտիվ մասնակից հեղինակը համարվում է Հայաստանի Հանրապետութ-

յան վերջին վարչապետ Ս. Վրացյանը՝ Առաջին հանրապետության ամբողջական պատմությանը 

նվիրված իր կապիտալ աշխատությամբ: «Սեպտեմբերի 23-ին,– գրում է Ս. Վրացյանը,– առանց 

պատերազմի հայտարարության, թուրքական բանակը դիմեց ընդհանուր հարձակման Հայաս-

տանի դեմ: Սկսվում էր հայ-թուրքական պատերազմը»1: Հարկ է նշել, որ Հայաստանի առաջին 

հանրապետության պատմության հարցերում Ս. Վրացյանը հայ պատմահուշագրական գրակա-

նության մեջ համարվել է անառարկելի հեղինակություն և նրա հայտնած տեղեկությունները 

տասնամյակներ շարունակ վստահություն են ներշնչել ու մեծապես ազդել են հետագա շատ հե-

ղինակների, այդ թվում նաև մեր՝ տողերիս հեղինակի տեսակետի ձևավորմանը:  

Ս. Վրացյանի նույն տեսակետն է պաշտպանում 1920 թ. մայիսին Մոսկվա մեկնած Լ. Շան-

թի գլխավորած պատվիրակության անդամ, ՀՀ վերջին կառավարության ֆինանսների նախա-

րար Հ. Տերտերյանը: Նա իր հուշերում նշում է, որ «ռուս-հայկական բանակցութիւնները վիժեց-

նելու եւ Սեւրի դաշնագիրը արժէքազրկելու նպատակով թուրքերը սեպտեմբերի 23-ին, առանց 

պատերազմ յայտարարելու, հարձակում գործեցին մեր զորամասերի վրա ու մտան մեր երկրի 

սահմանները: Սկսվեց հայ-թրքական պատերազմը»2: ՀՀ պետական մեկ այլ բարձրաստիճան 

պաշտոնյա, արտգործնախարարության ավագ քարտուղար Հ. Տեր-Հակոբյանը հայտնում է, թե 

թուրքերի ընդհանուր հարձակումը սկսվել է սեպտեմբերի 21-ին3:  

Պատերազմական դեպքերին ու իրադարձություններին անմիջական ականատես ու մաս-

նակից, Կարսի նահանգապետ Ստ. Ղորղանյանն իր ծավալուն հուշերում կոնկրետ չի գրում պա-

տերազմի սկսվելու ժամանակի մասին, սակայն նշում է, որ «Սեպտեմբերի 28-ին սկսուեց մեր 

հռչակաւոր նահանջը»: Նահանգապետի պատկերմամբ՝ «վերջին երկու ամսուան ընթացքում» 

Կարսի նահանգը գտնվել է շարունակական պատերազմական վիճակում4: Տվյալ դեպքում նա չի 

զատորոշել ամառվա ընթացքում տեղի ունեցած հայ-թուրքական սահմանային բախումները 

բուն պատերազմից: 

«Հայ ժողովրդի պատմություն» ակադեմիական հրատարակության 7-րդ հատորում (հեղի-

նակներ՝ Գ. Գալոյան, Հ. Էլչիբեկյան) պատերազմի սկիզբը ընդհանրական, անորոշ նշված է սեպ-

տեմբեր ամիսը, սակայն դրանից անմիջապես հետո արձանագրված է, որ թուրքերը, անցնելով 

հարձակման՝ սեպտեմբերի 29-ին գրավեցին Սարիղամիշն ու Կաղզվանը5: Ավելի ուշ Գ. Գալոյանը 

                                                           
1 Վրացեան Ս., Հայաստանի Հանրապետութիւն, Բէյրութ, 1958, էջ 466, նույնի՝ Հայաստանի Հանրապետություն, 

Ե., 1993, էջ 493: 
2 Տէրտէրեան Հ., Հայաստանի Հանրապետութեան եւ Խորհրդային Ռուսաստանի բանակցութիւնները. Լեւոն Շան-

թի պատվիրակութիւնը, «Հայրենիք», 1954, թիվ 5, մայիս, էջ 6: 
3 Տե´ս Տէր-Հակոբեան Հ., Հայաստանի վերջին աղէտը, Կ. Պօլիս, 1921, էջ 26: 
4 Տե´ս «Կարսի մարզը Հայաստանի Հանրապետութեան կազմում (1919 թ. ապրիլ-1920 թ. հոկտեմբեր)», Կարսի 

նահանգապետ Ստ. Ղորղանեանի յուշերը (այսուհետ՝ Կարսի նահանգապետ Ստ. Ղորղանեանի յուշերը) կազմեց Վ. 

Հարութունեան, Ե., 2018, էջ 614: 
5 Տե´ս «Հայ ժողովրդի պատմություն», հ. 7, Ե., 1967, էջ 103: 

թուրքական զորքերի հարձակման սկիզբը համարում է սեպտեմբերի 22-ը1: Այդ օրը թուրք հայ-

կական պատերազմի սկսման տեսակետն են պաշտպանել նաև Խորհրդային ժամանակաշրջա-

նում հրատարակված «Հայ ժողովրդի պատմություն (1801-1978 թթ.)» բուհական դասագրքի2, 

«Հայկական սովետական հանրագիտարան»-ի3 և «Հայկական հարց» հանրագիտարանի հեղի-

նակները4: Սեպտեմբերին 23-ին պատերազմի սկսման վերաբերյալ կարծիք են հայտնել Ջ. Կի-

րակոսյանը5, Ս. Կարապետյանը (ի դեպ, վերջինս գրում է, որ ոչ թե Թուրքիան հարձակվեց «Հա-

յաստանի Հանրապետության վրա», այլ խորհրդային մտածելակերպին բնորոշ՝ «Արևելյան Հա-

յաստանի վրա»)6 և սփյուռքահայ հեղինակներ Արսեն Կիտուրը, Ավետիս Եափուճյանը և Հրանդ 

Գանգրունին7: Թուրք պատմաբաններից Էնվեր Կարալը, Ահմեդ Շյուքրյու Էսմերը և ուրիշներ 

պատերազմի սկիզբը համարում են սեպտեմբերի 24-ը8: 

Խորհրդային ու հետխորհրդային ժամանակաշրջանում թուրք-հայկական պատերազմի 

հարցերով ամենաշատ զբաղված պատմաբաններից է Է. Զոհրաբյանը: Նա իր վերջին աշխա-

տություններից մեկում, նկատի առնելով, որ սկզբնաղբյուրները տարբեր տեղեկություններ են 

հաղորդում թուրք հայկական պատերազմի սկզբանվորման օրվա կապակցությամբ (սեպտեմբե-

րի 21, 22, 23, 24 և նույնիսկ 28), փորձել է պատասխանել այն հարցին, թե իրականում երբ է 

սկսվել պատերազմը9: Պատմաբանը, մատնանշելով մի շարք հայ և օտար աղբյուրների տվյալ-

ներ, համադրելով ու գնահատելով դրանք, վերջում հանգել է այն եզրահանգմանը, որ թուրքա-

կան ընդհանուր արշավանքի սկիզբը պետք է համարել սեպտեմբերի 23-ի լույս 24-ի գիշերը10: 

Է. Զոհրաբյանն իր վերջին մենագրությունում նույնպես նշում է, որ սեպտեմբերի 23-ից լույս 24-ի 

գիշերը Կարաբեքիրի գլխավորած զորամասերը անցել են ընդհանուր հարձակման11: Դրանով 

հեղինակը փորձել է ուղղել ավելի վաղ հրատարակած գրքում թույլ տված անճշտությունը, երբ 

թուրքական ընդհանուր հարձակման սկիզբը համարել է սեպտեմբերի 21-ը12: «Հայոց պատմութ-

յուն» ակադեմիական նոր հրատարակության համապատասխան բաժնում, որի հեղինակը Է. 

Զոհրաբյանն է, դարձյալ արձանագրված է, որ «պատերազմը սկսվեց սեպտեմբերի 23-ի լույս 24-

ի գիշերը»13: Միակողմանի չլինելու համար նշենք, որ մեր աշխատություններում ևս թուրք-հայ-

կական պատերազմի սկիզբը նշված է սեպտեմբերի 23-ը14: 

Այս ամենը վկայում է այն մասին, որ խորհրդային շրջանում ու հատկապես հետանկախութ-

յան վերջին շուրջ երեք տասնամյակների ընթացքում հայ պատմագրության մեջ հիմնականում 

իշխող է եղել այն տեսակետը, որ թուրք-հայկական պատերազմի սկիզբը սեպտեմբերի 23-ն է:  

Պատմաբան և հուշագիր հեղինակների մի պատկառելի խումբ էլ թուրք-հայկական պատե-

րազմի սկիզբը համարել է սեպտեմբերի 28-ը, և այս տեսակետի կողմնակիցներ գնալով ավելի ու 

ավելի գերիշխող են դառնում:  

                                                           
1 Տե´ս Գալոյան Գ., Հայաստանը և մեծ տերությունները 1917-1923 թթ., Ե., 1999, էջ 294:  
2 Տե´ս Պարսամյան Վ., Հարությունյան Շ., Հայ ժողովրդի պատմություն (1801-1978 թթ.), Ե., 1979, էջ 470: 
3 Տե´ս «Հայկական սովետական հանրագիտարան», հ. 6, Ե., 1980, էջ 162: 
4 Տե´ս «Հայկական հարց» հանրագիտարան, պատ. խմբ. Կ. Խուդավերդյան, Ե., 1996, էջ 144: 
5 Տե´ս «Հայաստանը միջազգային դիվանագիտության և սովետական արտաքին քաղաքականության  

 փաստաթղթերում (1828-1923)», կազմողներ՝ Ջ. Կիրակոսյան, Ռ. Սահակյան, Ե., 1972, էջ 58: 
6 Կարապետյան Ս., 1920 թվականի հայ-թուրքական պատերազմը և Սովետական Ռուսաստանը, Ե., 1965, էջ 3:  
7 Տե´ս «Պատմութիւն Ս. Դ. Հնչակեան կուսակցութեան (1887-1962)», խմբ. Ա. Կիտուր, հ. Ա, Պէյրութ, 1962, էջ 

491; Եափուճեան Ա., Եւ վերածնավ հայ ժողովուրդը հուրեն ու սուրեն, Գահիրե, 1971, էջ 74; Գանգրունի Հ., Հայաս-

տան 1920-21 եւ միջազգային դիւանագիտութիւնը, Պէյրութ, 1986, էջ 141: 
8 Տե´ս Սարգսյան Ե., Սահակյան Ռ.,Հայ ժողովրդի նոր շրջանի պատմության նենգափոխումը թուրք պատմագ-

րության մեջ, Ե., 1963, էջ 69-70: 
9 Տե´ս Զոհրաբյան Է., 1920 թ. թուրք-հայկական պատերազմը և տերությունները, Ե., 1997, էջ 160: 
10 Տե´ս նույն տեղում, էջ 165: 
11 Տե´ս Զոհրաբյան Է., Նախիջևանյան հիմնահարցը (1920 թ. մայիս – 1921 թ. հոկտեմբեր), Ե., 2010, էջ 157: 
12 Տե´ս Զոհրաբյան Է., Սովետական Ռուսաստանը և հայ-թուրքական հարաբերությունները 1920-1922 թթ., Ե., 

1979, էջ 55: 
13 «Հայոց պատմություն», հ. 4, գիրք 1-ին, Ե., 2010, էջ 254: 
14 Տե´ս Հակոբյան Ա., Հայաստանի խորհրդարանը և քաղաքական կուսակցությունները 1918-1920 թթ., Ե, 2005, 

էջ 309; նույնի՝ Հայաստանի Հանրապետությունը 1918-1920 թթ., Ե., 2018, էջ 133: 

Տակավին 1950-ական թթ. Խորհրդային Հայաստանին նվիրված փաստաթղթերի ժողովա-

ծուում թուրք-հայկական պատերազմի սկիզբը նշված էր սեպտեմբերի 28-ը 1 : Նույնն արձա-

նագրված է խորհրդային պատմաբան Ս. Վարդանյանի մենագրությունում2:  

Ի տարբերություն Ս. Վրացյանի՝ Առաջին հանրապետության ամբողջական պատմությանը 

նվիրված երկրորդ կապիտալ աշխատության հեղինակ, երկրորդ վարչապետ Ա. Խատիսյանը 

նշում է, որ «Սեպտեմբեր 22-ին թուրքերը մոտեցան Օլթիին: Միաժամանակ Սեպտեմբեր 22-ին 

Ատրպէջանի խորհրդային ուժերը մոտեցան Աքսիբարային3: Սեպտեմբեր 29-ին սկսաւ միաժա-

մանակ յարձակում Կարսի եւ Սուրմալուի ուղղությամբ»4: Նախկին վարչապետի խոսքերից կա-

րելի է հասկանալ, որ թուրք-հայկական պատերազմը սկսվել է սեպտեմբերի 29-ին: Բայց պետք է 

նշել, որ Ա. Խատիսյանը 1920 թ. հունիսից արտասահման գործուղման հետևանքով հեռու է 

գտնվել զարգացող իրադարձություններից. նա Հայաստան էր վերադարձել միայն հոկտեմբերի 

23-ին5:  

Հետխորհրդային շրջանում լույս տեսած «Հայոց պատմություն» 7-8-րդ դասարանների հա-

մար նախատեսված դասագրքում տվյալ գլխի հեղինակ Վ. Ղազախեցյանը թուրք-հայկական 

պատերազմի սկիզբը համարել է սեպտեմբերի 28-ը6 : Սեպտեմբերի 28-ին Հայաստանի վրա 

թուրքական զորքերի ընդհանուր հարձակման մասին է արձանագրված խորհրդային հեղինակ-

ներ Դ. Զավրիևի և Ա. Կադիշևի մենագրություններում7, նաև ԵՊՀ «Հայոց պատմություն» բուհա-

կան ձեռնարկում8 և ակադեմիկոս Լ. Խուրշուդյանի վերջին մենագրությունում9: 

Սփյուռքի ճանաչված պատմաբան, մեր ժամանակներում Հայաստանի առաջին հանրա-

պետության ամենախորագիտակ պատմաբաններից Ռ. Հովհաննիսյանը, մի շարք փաստարկ-

ներ բերելով, նշում է, որ սեպտեմբերի 28-ի լուսադեմին՝ ժամը 3-ին, Ք. Կարաբեքիր փաշայի 

գլխավորած 15-րդ կորպուսի զորաբաժինները անցան հարձակման10: 

Թուրքագետ Ռ. Սաֆրաստյանը, հայ և օտար մի շարք աղբյուրների փաստական հիմնավո-

րումներով, նաև գրքի վերջում մի շարք նորահայտ փաստաթղթեր զետեղելով, հետևություն է 

անում, որ թուրքական 15-րդ բանակային կորպուսի և Արևելյան ռազմաճակատի հրամանա-

տար Ք. Կարաբեքիր փաշան նախապես՝ սեպտեմբերի 20-ին, ի կատարումն Անգորայից կառա-

վարության նախագահ Մ. Քեմալից ստացված հրամանի, տեխնիկական ու նախապատրաստա-

կան մի շարք աշխատանքների ավարտից հետո, Հայաստանի սահմանին կենտրոնացնելով 50-

հազարանոց բանակ՝ սեպտեմբերի 28-ին սկսեց հարձակումը11: Հայաստանի վրա հարձակման՝ 

Մ. Քեմալի սեպտեմբերի 20-ի հրամանի մասին է հիշատակում նաև Գ. Մախմուրյանը12:  

Հավելենք, որ Մ. Քեմալի՝ Հայաստանի վրա սեպտեմբերի 20-ի հարձակման հրամանի վե-

րաբերյալ փաստի մասին անուղղակի վկայում է Արդահանի գավառապետ, գնդապետ Իբրահիմ 

Կադիմովը: Ի դեպ, այս անձի շուրջ հայ պատմագրության մեջ տարակարծություն կա՝ արդյոք 

նա եղել է Հայաստանի Հանրապետությանը հավատարիմ ծառայո՞ղ, թե՞ թուրքական լրտես: 

Սեպտեմբերի 20-ին նա ծածկագրով հեռագրել է Կարսի նահանգապետ Ս. Ղորղանյանին, որ Կա-

                                                           
1 Տե´ս «Великая Октябрьская социалистическая революция и победа советской власти в Армении (сборник 

документов)», под ред. А. Мнацаканяна и др., Е., 1957, с. 628. 
2 Տե´ս Вартанян С., Победа советской власти в Армении, Е., 1959, с. 298. 

4 Խատիսեան Ա., Հայաստանի Հանրապետութեան ծագումն ու զարգացումը, Պէյրութ, 1968, էջ 261: 
5 Նույն տեղում, էջ 248:  
6 Տե´ս «Հայոց պատմություն», դասագիրք միջ. դպրոցի 7-8-րդ դասարանների համար, խմբ. Վ. Բարխուդարյան, Ե., 

1994, էջ 268: 
7 Завриев Г., К новейшей истории северо-восточных вилайетов Турции, Тбилиси, 1947, с. 84; Кадишев А., 

Интервенция и гражданская война в Закавказье, М., 1960, с. 322 и др. 
8 Տե´ս «Հայոց պատմություն», խմբ. Սիմոնյան Հր. Ռ., Ե., 2012, էջ 606: 
9 Տե´ս Խուրշուդյան Լ., Հայաստանի բաժանումը 1920 թ., Ե., 2002, էջ 172:  
10 Տե´ս Հովհաննիսյան Ռ., Հայաստանի Հանրապետություն, հ. 4, Ե., 2016, էջ 225: 
11  Տե´ս Սաֆրաստյան Ռ., Մուստաֆա Քեմալ. պայքար Հայաստանի Հանրապետության դեմ (1919-1921), Ե., 

2019, էջ 75-76: 
12 Տե´ս Махмурян Г., Армения в политике США (1917-1923), Е., 2018, с. 447. 

րաբեքիրի զորավարներից Խալիլ փաշան մեծ ուժերով պատրաստվում է միաժամանակ հար-

ձակվելու և´ Սարիղամիշի, և´ Մերդենեկի վրա1: Այս փաստը, համենայն դեպս, վկայում է նրա՝ 

Հանրապետությանը ծառայելու մասին: Գավառապետ Ի. Կադիմովի՝ թուրքական լրտես չլինելու 

մասին է վկայում նաև այն, որ, երբ թուրքերը սեպտեմբերի 30-ին գրավեցին Արդահանը, այնտեղ 

գտնվող հայկական վաշտը, տեղի հայ բնակչությունը, նրանց հետ նաև նա՝ անցնում են Վրաս-

տան2:  

Ինչպես տեսնում ենք, Հայաստանի վրա հարձակման վերջնական հրամանը սեպտեմբերի 

20-ին տվել է Թուրքիայի Ազգային Մեծ ժողովի (ԹԱՄԺ) կառավարության նախագահ Մուստաֆա 

Քեմալը: Իսկ պատերազմը, ինչպես վերը նշվեց, կազմակերպական ու տեխնիկական մի շարք 

հանգամանքների պատճառով սկսվել է սեպտեմբերի 28-ին3: 

Բնականաբար, հարց է ծագում՝ այդ ինչպես է հնարավոր դարձել, որ շատ պատմագիր ու 

հուշագիր հեղինակներ սեպտեմբերի 23-ը կամ դրան նախորդող ու հաջորդող մեկ-երկու օրերը 

ներկայացրել են որպես թուրք-հայկական պատերազմի սկիզբ: Դրա պատասխանի հիմնական 

փաստարկն այն է, որ սկսած 1920 թ. հունիսի կեսերից, ավելի ստույգ՝ հունիսի 18-ից, հայկական 

զորքերի կողմից Օլթի-Փենյակի ածխահանքերի գրավումից հետո, ավելի քան երեք ամիս մշտա-

կան լարված իրավիճակ ու սահմանային լուրջ ընդհարումներ են տեղի ունեցել հայ-թուրքական 

սահմանագծի ամբողջ երկարությամբ, և առանձին հեղինակներ տեղի ունեցած այս կամ այն 

սահմանային բախումը դիտել են որպես պատերազմի սկիզբ:  

 Այդպիսի մի սահմանային լուրջ ընդհարման դրվագ է համարվում Սարիղամիշի և Օլթի-

Մերդենեկի հատվածներում սեպտեմբերի 23-24-ին տեղի ունեցած սահմանային ուժեղ բախու-

մը, որի արդյունքում, ի դեպ, հայկական զինուժին հաջողվել է թշնամուն հետ շպրտել և վերա-

կանգնել թշնամու կողմից գրավված հայկական սահմանային նախկին նպաստավոր դիրքերը: 

Սակայն սեպտեմբերի 26-27-ի գիշերը թուրքերը կրկին հարձակում գործեցին և ստիպեցին հայ-

կական զինուժին նահանջել իր զբաղեցրած նախկին դիրքերը4:  

Եվ այս հանգամանքն էլ որոշ հեղինակներ հիմք են համարել պատերազմը սկսվելու վերա-

բերյալ: Հասկանալի է, որ այդ ամենի պատճառն այն է, որ չի եղել որևէ հայտարարություն պատե-

րազմ սկսելու մասին: 

Արդ, մեր ձեռքի տակ առկա բազմահարուստ արխիվային, պաշտոնական վավերագիր, հու-

շագիր, մամուլի և փաստագրական այլ տվյալների ու նյութերի հիման վրա փորձենք հիմնավորել 

թուրք-հայկական պատերազմի սկսման ստույգ օրը և դրանով մեկընդմիշտ վերջ տալ մեր պատ-

մագիտական գրականության մեջ մինչ օրս դեգերող տարակարծություններին: Նախապես ըն-

թերցողին կողմնորոշենք, որ մեր կողմից շրջանառվող նյութերը գալիս են միանշանակ հավաս-

տելու (վկայելու) ու հաստատելու այն իրողությունը, որ պատերազմն իրոք սկսվել է սեպտեմների 

28-ին:  

Նախ, ժամանակագրական հերթականությամբ սկսենք պաշտոնական նյութերից: Սեպ-

տեմբերի 30-ին առաջին անգամ նախարարապետ Հ. Օհանջանյանի գլխավորած Բյուրո-կառա-

վարության հրապարակած հաղորդագրության մեջ կարդում ենք. «Սեպտեմբերի 28-ի գիշերը 

տաճիկները ուժեղ հարձակման դիմեցին Փէնեակի և Բարդուսի ճակատում (ընդգծումը մերն 

է՝ Ա.Հ.): Մեր զորամասերը սաստիկ դիմադրութիւն ցոյց տալով՝ ամրացան Վերիշէնի բարձունք-

ների վրա: Նոյն սեպտեմբերի 28-ին տաճկական խոշոր ուժեր գրոհ տւին դէպի Կարաուրգան, 

որտեղից մեր զօրքերը քաշւեցին Սողանլուխ լեռնաշղթան»5: Հաղորդագրության մեջ նաև նշվում 

                                                           
1 Տե´ս «Առաջին մասսայական-հեղափոխական շարժումները Հայաստանում (նյութեր և փաստաթղթեր)», կազմե-

ցին՝ Կ. Ղազարյան և Մ. Ներսիսյան, Ե., 1932, էջ 142, նաև՝ Կարսի նահանգապետ Ստ. Ղորղանեանի յուշերը, էջ 607: 
2 Տե´ս Հայաստանի ազգային արխիվ (այսուհետ՝ ՀԱԱ), ֆ. 280, ց. 2, գ. 35, թ. 5:  
3 Տե´ս Սաֆրաստյան Ռ., նշվ. աշխ., էջ 75-76: 
4 Տե´ս Արծրունի Վ., Հայ-տաճկական պատերազմը, հայ սպայութիւնը, Շատախ, Ե., 2002, էջ 90-91; Սասունի Կ., 

նշվ. աշխ., էջ 50; Кадишев А., նշվ. աշխ., էջ 321: 
5 ՀԱԱ, ֆ. 199, ց. 1, գ. 244, թ. 2, նաև՝ «Յառաջ», Երեւան, 1 հոկտեմբերի 1920 թ.: Կառավարության այս հաղոր-

դագրության կապակցությամբ հարկ ենք համարում կատարել մի անդրադարձ: Բանն այն է, որ Ս. Վրացյանն իր 

մենագրության մեջ ամբողջովին զետեղել է կառավարության այս հաղորդագրությունը, որը, սակայն, ներկայացրել է 

իբրև նախարարապետ Հ. Օհանջանյանի՝ Հայաստանի քաղաքացիներին ուղղված կոչ: Գրքում բերված տեքստում 

է, որ հայկական զորախմբերը դիմադրություն են ցույց տվել, սակայն հակառակորդի գերակշիռ 

ուժերի ճնշման տակ, շրջափակման մեջ չընկնելու և ավելի հարմար դիրքեր գրավելու համար 

սեպտեմբերի 29-30-ին պարպել են Սարիղամիշն ու Կաղզվանը. «Անակնկալներից ու զոհերից 

խուսափելու և ավելի հարմար դիրքեր գրավելու նպատակով ստեղծված վիճակում սեպտեմբերի 

29-ի գիշերը մեր հրամանատարությունը դատարկել է Սարիղամիշն ու Կաղզվանը»1: Թուրքերը 

գրավել են նաև Մերդենեկն ու Արդահանը2: 

Արդեն հոկտեմբերի 1-ին նախարարապետ Հ. Օհանջանյանի ստորագրությամբ հրապա-

րակվում է կոչ՝ ուղղված Հայաստանի քաղաքացիներին: Դրանում ասված է. «Անթիվ զոհերի ար-

յունով ձեռք բերած մեր հայրենիքը և ազատությունը վտանգի մեջ է: Տաճիկ փաշաներն ու բեկերը 

ձեռնարկել են հայ ժողովրդի բնաջնջման գործին: Թշնամին խախտելով մեր երկրի սահմանները 

արշավանք է սկսել դեպի մեր հայրենիքի սիրտը: Թշնամին տիրել է Սարիղամիշին և այլ դիրքերի 

և ուզում է հարձակվել Կարսի վրա:  

Քաղաքացինե´ր, ձեզ հրավիրում եմ սրբազան կռվի: Ի զե´ն քաղաքացիներ, դեպի ռազմա-

ճակատ՝ դեպի հաղթանակ»3:  

Պատերազմը սկսվելու կապակցությամբ ՀՅԴ Բյուրոն, որը նույն ինքը՝ Հայաստանի կառա-

վարությունն էր, սեպտեմբերի 29-ին ընդունված և «Յառաջ» պաշտոնաթերթի սեպտեմբերի 30-

ի և հետագա մեկ-երկու համարներում Թուրքիայի հարձակման կապակցությամբ կուսակցական 

ընկերներին ու քաղաքացիներին ուղղված հայտարարություններում ու կոչում ահազանգվում էր 

թուրքական մեծաթիվ զորքերի՝ Հայաստանի վրա հարձակման և միասնական ուժերով անարգ 

թշնամուն հակահարված տալու մասին: Այդ կապակցությամբ ՀՅԴ Բյուրոն առաջին հերթին հա-

տուկ կոչով հայտարարեց կուսակցության շարքերի մոբիլիզացիա՝ «Ամեն ընկեր պարտական է 

իրեն դնել կուսակցութեան տրամադրութեան տակ և անմիջապես կատարել իրեն տրված հրա-

հանգը»4: Ի լրումն դրա՝ սեպտեմբերի 29-ին ՀՅԴ Բյուրոն կուսակցական ընկերներին ու մարմին-

ներին իջեցրեց յոթ կետից բաղկացած պահանջների կատարման հրահանգ՝ համախմբել կու-

սակցության ողջ ուժերը և դնել նրա պատասխանատու մարմինների տրամադրության տակ, 

մտնել բանակի շարքերը, կազմակերպել թիկունքի պաշտպանությունը, օգնել ամեն կերպ պե-

տական օրգաններին՝ զինվորական, թե քաղաքացիական, տանել բացատրական աշխատանք, 

պայքարել դասալքության դեմ, խստիվ հետապնդել ներքին խռովարար տարրերին5: Իր հերթին, 

ՀՅԴ Երևանի քաղաքային կոմիտեն ազդարարում էր բոլոր զինապարտներին և զինապարտութ-

յունից ազատ համարվածներն՝ իրենց կուսակցական անդամատետրներով ներկայանալ քաղա-

քային կոմիտեի գրասենյակ6: ՀՅԴ Բյուրոյի և կառավարության այդ օրերի գլխավոր կարգախոս-

ները դարձան «Հայրենիքը վտանգի մէջ է», «Բոլորը դէպի ֆրօնտ», «Ամեն ինչ ֆրօնտի համար, 

ամեն ճիգ յաղթելու համար» և այլն7: Սեպտեմբերի 30-ին Զինվորական նախարարության «Ռազ-

միկ» պաշտոնաթերթի խմբագրության՝ հայ զինվորին ուղղված կոչում ասվում էր՝ լինել քաջ ու 

                                                           
թուրքերի հարձակումը «սեպտեմբերի 28»-ի փոխարեն, ինչպես որ կա կառավարության հաղորդագրության բնագ-

րում, Վրացյանի գրքում գիտակցաբար, թե տպագրական սխալի պատճառով, մի քանի անգամ նշված է «սեպտեմբերի 

23», որը, անշուշտ, սխալ է: Մենք համեմատել ենք Վրացյանի մենագրության Բեյրութի ու Երևանի հրատարակութ-

յունները, սակայն ամսաթիվը նույնն է՝ «23»-ը (տե´ս Վրացեան Ս., Հայաստանի Հանրապետութիւն, Բէյրութ, 1958, էջ 

468; Վրացյան Ս., Հայաստանի Հանրապետություն, Ե., 1993, էջ 496): Հավանաբար, այս հանգամանքը հետագայում 

պատերազմի սկսման հարցում տարբեր հեղինակների մոտ տարընթերցումների տեղիք է տվել: Կարելի է ենթադրել, 

որ ամսաթվի այս անճշտությունն է եղել պատճառը, որ Ս. Վրացյանը թուրք-հայկական պատերազմի սկիզբը համարել 

է սեպտեմբերի 23-ը (տե´ս նույն տեղում, համապատասխանաբար, էջ 466 և 493):  
1 Տե´ս ՀԱԱ, ֆ. 199, ց. 1, գ. 244, թ. 2; նաև՝ Վրացյան Ս., Հայաստանի Հանրապետություն, Ե., 1993, էջ 496; «Մար-

տական գործողությունները Կարս-Ալեքսանդրապոլ ուղղությամբ (1920 թ. հունիս-նոյեմբեր)», Հայկական բանակի 

սպայի հուշերում, աշխատասիրությամբ Վ. Հարությունյանի, Ե., 2019, էջ 40:  
2 Տե´ս ՀԱԱ, ֆ. 199, ց. 1, գ. 244, թ. 2: 
3 Նույն տեղում, թ. 1: 
4 ՀԱԱ, ֆ. 1457, ց. 1, գ. 180, թ. 2; նաև՝ Տէր-Հակոբեան Հ., Հայաստանի վերջին աղէտը, Կ. Պօլիս, 1921, էջ 35-36: 
5 Տե´ս ՀԱԱ, ֆ. 1457, ց. 1, գ. 180, թ. 3: 
6 Տե´ս Տէր-Հակոբեան Հ., նշվ. աշխ., էջ 37:  
7 ՀԱԱ, ֆ. 1457, ց. 1, գ. 180, թ. 1-2; «Յառաջ», Երևան, 30 սեպտեմբերի, 1 և 2 հոկտեմբերի, 1920 թ.:  

հաղթող, քանի որ թուրքական զորքերը տաճիկ փաշաների ղեկավարությամբ նպատակ են դրել 

«հարւածելու Միացեալ եւ Անկախ Հայաստանի գաղափարին»1:  

Սեպտեմբերի 29-ի ուշ երեկոյան Կարսի և Ալեքսանդրապոլի շրջանների զորքերի հրամա-

նատար գեն. Մ. Սիլիկյանը ծածկագիր-հեռագրով, փաստորեն, առաջին անգամ զեկուցում է 

Երևան՝ բանակի հրամանատար գեներալ Թ. Նազարբեկյանին՝ ճակատամերձ շրջաններում ծա-

վալվող ռազմական իրադարձությունների վերաբերյալ2 : Դրանից հետո Մ. Սիլիկյանը կամ իր 

շտաբի պետ գնդապետ Ա. Վեքիլովը Ալեքսանդրապոլից ռազմական վիճակի վերաբերյալ օրը 2-

3 անգամ ամփոփագրի ձևով զեկուցել են Երևան՝ գլխավոր հրամանատարին կամ շտաբի պե-

տին3:  

Սեպտեմբերի 30-ին նախարարների խորհրդում ՀՀ զինվորական նախարար Ռ. Տեր-Մի-

նասյանի տված գաղտնի զեկուցման հիման վրա, ուր խոսվում էր այն մասին, որ «ներկա դեպքե-

րը Հայաստանում արտակարգ բնույթ են կրում, և որ Հայաստանը ապրում է քաղաքական տե-

սակետից անհամեմատ ծանր օրեր, միջնորդում էր խորհրդի առաջ ռազմական դրության մեջ 

հայտարարել ամբողջ Հայաստանը և հիմնել զինվորա-դաշտային դատարաններ այն բոլոր վայ-

րերում, որտեղ անհրաժեշտ կգտնի սպարապետը՝ համաձայն նախարարների խորհրդի ս. թ. 

օգոստոսի 9-ի օրենքի»4: Այդ հիման վրա անմիջապես Հ. Օհանջանյանը և Ռ. Տեր-Մինասյանը 

սեպտեմբերի 30-ին համապատասխան օրենք են հաստատում, որով՝ «Հայաստանի ամբողջ 

տարածքը հայտարարվում էր զինվորական դրության մեջ»5: Ռազմադաշտային դատարաններ 

հիմնելու համար հիմք է հանդիսացել կառավարության 1919 թ. հուլիսի 24-ի օրենքը6: Սեպտեմ-

բերի 30-ին նախարարների խորհուրդը հայտարարում է 32-35 տարեկան զինապարտների նոր 

զորակոչ և այլն:  

Իր հերթին, ներքին գործերի նախարար Սարգիս Արարատյանի հրամանով, «Համաձայն 

1920 թ. օգոստոսի 13-ի օրենքի, Հայաստանում գտնվող բոլոր բժիշկները, դեղագործները, ֆելդ-

շերները (բուժակ՝ Ա. Հ.) և գթության քույրերը մինչև 45 տարեկան հասակը ենթարկվում են մո-

բիլիզացիայի՝ ընդհատելով նրանց տրված տարկետումները, արձակուրդները ներկայանալ Ձեր 

գավառի և քաղաքի համապատասխան զինվորական պետին ու հավաքակայան»7: 

Համաձայն նախարարների խորհրդի հոկտեմբերի 2-ի հաստատած օրենքի և ի լրումն ներ-

քին գործերի նախարարության սեպտեմբերի 30-ի պարտադիր որոշման՝ նախարար Ս. Արա-

րատյանը հայտարարում է դասալքության դեմ պայքարի հետևյալ միջոցառումները.  

1. դասալիքները, համաձայն 1920 թ. հուլիսի 24-ի նախարարների խորհրդի հաստատած 

օրենքի, ենթարկվում են մահապատժի զինվորական դաշտային դատարանի միջոցով՝ նրանց 

ամբողջ շարժական և անշարժ գույքի բռնագրավման հօգուտ պետգանձարանի,  

 2. դասալիքներին թաքցնողները ենթարկվում են 1-6 ամիս բանտարկության՝ նրանց շար-

ժական և անշարժ գույքի հօգուտ պետգանձարանի գրավման,  

 3. բոլոր պետական, հասարակական և մասնավոր հիմնարկությունները, ինչպես նաև 

մասնավոր անձանց, արգելվում է ծառայության ընդունել նրանց, որոնք զինծառայությունից ա-

զատման վկայական չեն ներկայացնի և այլն8:  

Դասալքության դեմ պայքարի միջոցառումների մասին սեպտեմբերի 30-ին կոչով ու հրա-

մանով է հանդես եկել նաև զինվորական նախարար Ռ. Տեր-Մինասյանը: «Հայրենիքի փորձութ-

յան այս ծանր ժամին,– կարդում ենք հրամանում,– երբ Հայաստանի բոլոր հավատարիմ և հարա-

զատ զավակների հուժկու բազկի հարվածների տակ պիտի փշրվեն թշնամու ուժերը, հայտարա-

րում ենք ի լուր ամենի, որ զենքի տակ կոչվող տղամարդկանցից ով համարձակվի խուսափել 

                                                           
1 «Ռազմիկ», Երեւան, 30 սեպտեմբերի 1920 թ.; նաև՝ ՀԱԱ, ֆ. 280, ց. 2, գ. 37, թ. 1: 
2 ՀԱԱ, ֆ. 280, ց. 2, գ. 35, թ. 1: 
3 Տե´ս նույն տեղում, թ. 1-131: 
4 Նույն տեղում, գ. 36, թ. 1: 
5 ՀԱԱ, ֆ. 199, ց. 1, գ. 243, թ. 1; ֆ. 280, ց. 2, գ. 36, թ. 1: 
6 Տե´ս ՀԱԱ, ֆ. 199, ց. 1, գ. 186, թ. 55: 
7 ՀԱԱ, ֆ. 280, ց. 2, գ. 36, թ. 2; «Հայաստանի Հանրապետության պառլամենտի օրենքները (1918-1920 թթ.)», 

կազմող Ս. Միրզոյան և ուրշներ, Ե., 1998, էջ 424, «Յառաջ», Երեւան, 22 հոկտեմբերի, 1920 թ.: 
8 Տե´ս ՀԱԱ, ֆ. 199, ց. 1, գ. 244, թ. 3: 

շարքերը մտնելուց կամ դասալիք լինի (ընդգծումները բնագրինն է՝ Ա. Հ.), նա խստորեն 

կպատժվի ռազմական ժամանակի վերաբերյալ օրենքի համաձայն: Ով կլքի մեր սեղմ շարքերը 

կամ կդավաճանի հայրենիքին, այդպիսին մահվան պատժի կենթարկվի կախաղանի միջոցով, 

այն էլ հրապարակավ»1: Նույն օրը հայ զինվորներին ուղղված կոչով հանդես եկավ նաև նախա-

րարության «Ռազմիկ» պաշտոնաթերթի խմբագրությունը2: Արձանագրենք նաև, որ հոկտեմբե-

րի 2-ին հայրենիքը պաշտպանելու և թշնամուն հաղթելու հայ ժողովրդին ուղղված կոչով հանդես 

եկավ Հայ Ժողովրդական կուսակցության (ՀԺԿ) Հայաստանի կենտրոնական կոմիտեն (ԿԿ)3: 

Հոկտեմբերի 1-ին Երևանում հիմնվեց Զորաճակատին օժանդակող կոմիտե, որն իսկույն 

կոչով դիմեց Հայաստանի քաղաքացիներին: Դրանում մասնավորապես ասված է. «Հայ քաղա-

քացինե´ր, ոտքի կանգնեցէք, ամբողջ հայութիւնը զօ´րք պիտի դառնայ: Օգնեցէ´ք, մեր իշխանու-

թիւններին, որ զօրահաւաքն աւելի յաջող ընթանայ: Դասալիքներին քշեցէ´ք տներից, այգիներից 

եւ թագստոցներից: Ամաչացրէ´ք, վախկոտներին: Գնացէ´ք, զինավարժութեան: Մենք պիտի յաղ-

թե´նք թշնամուն եւ անպատճառ կը յաղթե´նք» և այլն4:  

Ինչպես նկատում ենք, Հայաստանի կառավարության թշնամուն դիմակայելու ու հակա-

հարված տալու բոլոր կտրուկ միջոցառումներն ու գործողությունները սկսվել են սեպտեմբերի 

28-ին և դրան հաջորդող օրերին, ինչը ինքնին հավաստում է, որ պատերազմը սկսվել է հենց այդ 

օրը:  

Արտաքին հաղորդագրությունները ևս վկայում են, որ, իրոք, պատերազմի սկիզբը համար-

վել է սեպտեմբերի 28-ը: Այդ օրը Հայաստանի վարչապետ և արտաքին գործերի նախարար Հ. 

Օհանջանյանը հեռագրում է Վրաստանում Հայաստանի դիվ. ներկայացուցիչ Տ. Բեկզադյանին. 

«Թուրքական զորքերը մեծ ուժերով հարձակվել են մեր զորքերի վրա …: Դրությունը շատ ծանր 

է»5: Սեպտեմբերի 30-ին վարչապետը հեռագրում է Ռուսաստանի արտաքին գործերի կոմիսար 

Գ. Չիչերինին, որ սեպտեմբերի 28-ին թուրքական զորքերն ընդհանուր հարձակման են անցել 

Հայաստանի զորքերի դեմ Օլթիի, Բարդուսի (Բերդուս), Կարաուրգանի և Քարակուրտի շրջան-

ներում6: ՀՀ արտաքին գործերի նախարարության տեղեկատու բաժնի վարիչ Մ. Արզումանյանը 

հոկտեմբերի 1-ի թիվ 14 տեղեկագրում հայտնում է, որ «Հայաստանի կառավարությունը սեպ-

տեմբերի 30-ին մի հայտագիր ուղարկեց Չիչերինին և Լեգրանին», որով «խնդրվում էր կանգնեց-

նել Խորհրդային Ռուսաստանի դաշնակից տաճիկ զորքերին առաջխաղացումը և հետ քաշել 

նրանց Հայաստանի սահմաններից»7:  

Որ թուրք-հայկական պատերազմը սկսվել է սեպտեմբերի 28-ին, վկայում է նաև Հայաստա-

նում Խորհրդային Ռուսաստանի (ՌՍԴԽՀ) լիազոր ներկայացուցիչ Բ. Լեգրանը: Սեպտեմբերի 29-

ին նա հեռագրում է Գ. Չիչերինին, որ «Թուրքերը սկսել են հարձակում Կարսի ռազմաճակատում, 

գրավել են Սարիղամիշը»8: Ընդ որում, Լեգրանը դժգոհություն է հայտնում, որ «թուրքերը հար-

ձակվեցին՝ մեզ տեղյակ չպահելով»9: 

Այսպիսով, արխիվային ֆոնդերից և ՀՅԴ ու կառավարության հաղորդագրություններից, 

մամուլից, զանազան հուշագրություններից բերված փաստերը, վավերագիր նյութերը ցույց են 

տալիս, որ մինչև սեպտեմբերի 29-ը կուսակցական և պետական մարմինները, ներառյալ Հայաս-

տանի մամուլը, այդ թվում ընդդիմադիր ՀԺԿ-ի «Ժողովուրդ», Հայ Ս. Ռամկավար կուսակցության 

(ՀՍՌԿ) «Հայաստանի ձայն» և այլ պարբերականներ լռում և առանձնապես ոչ մի ահազանգող 

                                                           
1 Նույն տեղում, ֆ. 280, ց. 2, գ. 48, թ. 1: 
2 Տե´ս Տէր-Հակոբեան Հ., նշվ. աշխ., էջ 41-42: 
3 Տե´ս «Ժողովուրդ», Երեւան, 3 հոկտեմբերի, 1920 թ.:  
4 ՀԱԱ, ֆ. 280, ց. 2, գ. 39, թ. 1; Արծրունի Վ., Հայ-տաճկակն պատերազմը, հայ սպայութիւնը, Շատախ, Ե., 2002, 

էջ 141: 
5 Զոհրաբյան Է., 1920 թ. թուրք-հայկական պատերազմը և տերությունները, էջ 182: 
6 Տե´ս ՀԱԱ, ֆ. 4033, ց. 2, գ. 1129, թ. 2: 
7 Նույն տեղում, ֆ. 200, ց. 1, գ. 607, թ. 112: 
8  «Геноцид армян: ответственность Турции и обязательства мирового сообщества» (документы и 

комментарий), составитель профессор Ю. Барсегов, т. 2, ч. 1, М., 2003, с. 178. 
9 Նույն տեղում, էջ 183. 

տեղեկատվություն կամ լուր չեն հաղորդում հայ-թուրքական սահմանի, առավել ևս պատերազ-

մական զինաբախման մասին, որն ինքնին վկայում է, որ մինչև սեպտեմբերի 28-ը հայ-թուրքա-

կան սահմանին եղել է ոչ պատերազմական, հարաբերական խաղաղ վիճակ:  

Եվ ինչպես վերը փաստվեց, ամեն ինչ սկսվել է սեպտեմբերի 28-ի գիշերը: Իսկ սկսած սեպ-

տեմբերի 30-ից՝ տեսնում ենք, որ կառավարության շրջանակներում և լրատվամիջոցներում 

սկսվում են մեծ անհանգստություն, ահազանգ, տագնապալի հաղորդագրություններ թուրքերի 

հարձակման, ռազմական գործողությունների և հայկական տարածքների գրավումների մասին: 

Կարելի է դիտարկել, որ սեպտեմբերի 20-27-ի ընթացքում հայ-թուրքական սահմանին, անշուշտ, 

եղել են սահմանային ընդհարումներ, որոնք, կարծես, արդեն սովորական էին դարձել՝ սկսած 

հատկապես հունիս ամսվա կեսերից: Կարելի է նաև ենթադրել, որ, հավանաբար, ժողովրդի մեջ 

տագնապ չառաջացնելու համար դրանց վերաբերյալ տեղեկատվություն չի հրապարակվել: Ի-

րավիճակը կտրուկ փոխվում է, երբ բացում ենք «Յառաջ»-ի, «Ժողովուրդ»-ի սեպտեմբերի 30-ի 

(հինգշաբթի) և դրան հաջորդող օրերի համարները: Այսպես՝ ՀԺԿ «Ժողովուրդ» պաշտոնաթերթը 

«Կարսի ճակատ» վերտառությամբ հաղորդագրության մեջ գրում է. «Սեպտեմբերի 28-ի գիշեր 

տաճիկները զգալի ուժերով յարձակման անցան Սարիղամիշի վրայ, միևնոյն ժամանակ՝ Բար-

դուսի և Կարակուրտի վրայով: Թշնամու ճնշման տակ մեր զօրամասերը յետ են նահանջում դէպ 

Սարիղամիշ: Տաճիկների կողմից գործում են երկու լրիւ դւիզիաներ»1:  

Պարբերական մամուլը՝ որպես օրվա կյանքի ու իրադարձությունների զարկերակ, բնակա-

նաբար, իսկույն արձագանքել է տեղի ունեցող անցուդարձին, դեպքերին ու իրադարձություննե-

րին: Պատերազմի սկսվելու մասին առավել օպերատիվ ու լայն արձագանքել է հանրապետութ-

յան մամուլը՝ «Յառաջ», «Ժողովուրդ», «Հայաստանի ձայն», «Բանվորի ձայն», «Ռազմիկ» և այլն, 

որոնց ամենօրյա մեծագիր ահազանգն էր. «Հայրենիքը վտանգի մեջ է»:  

Հավելենք նաև, որ պատերազմի սկսվելուն պես հայ հասարակական-քաղաքական բոլոր 

ուժերը (բացառությամբ բոլշևիկների) մեկ մարդու պես հանդես եկան կոչերով՝ հայրենիքը, պե-

տականությունն ու անկախությունը պաշտպանելու, անարգ թշնամուն հակահարված տալու և 

երկիրն ազատագրելու վճռականությամբ: Կառավարության սեպտեմբերի 30-ի որոշումով, ժո-

ղովրդին համախմբելու և նրա եռանդը քաջալերելու առաքելությամբ ռազմական շրջաններ գոր-

ծուղվեցին նախարարներ և խորհրդարանի պատգամավորներ: Մեծ լիազորություններով ճակա-

տամերձ Կարս մեկնեցին գյուղատնտեսության և պետական գույքերի նախարար Ս. Վրացյանը, 

խնամատարության նախարար Ա. Բաբալյանը, Ալեքսանդրապոլ՝ արտասահմանից նոր վերա-

դարձած նախկին վարչապետ, պատգամավոր Հ. Քաջազնունին, հաղորդակցության նախարար 

Ա. Ջամալյանը, կրթության և արվեստի նախարար Գ. Ղազարյանը, Ղազախի ճակատ՝ ֆինանս-

ների նախարար Ա. Գյուլխանդանյանը, Սուրմալու՝ ներքին գործերի նախարար՝ Ս. Արարատյա-

նը, Նոր Բայազետ՝ Սյունյաց նախկին նահանգապետ Ս. Մելիք-Յոլչյանը, Էջմիածին ու Աշտարակ՝ 

պատգամավորներ Հ. Տեր-Հակոբյանը և Հ. Տերտերյանը, տարբեր ուղղություններով՝ Լ. Շանթը, 

Ս. Տիգրանյանը, Հ. Բուդաղյանը, Վ. Նավասարդյանը, Ա. Հովհաննիսյանը և ուրիշներ2:  

Տագնապալի այդ օրերին բոլոր կուսակցությունները համախմբվեցին կառավարության 

շուրջը: Հոկտեմբերի 1-ին ներքին գործերի նախարար Ս. Արարատյանի մոտ հրավիրվեց խորհր-

դակցություն, որին մասնակցում էին հանրապետությունում արտոնված կուսակցությունների ղե-

կավարներ, ինչպես նաև լրատվական միջոցների ներկայացուցիչներ: Խորհրդակցության մաս-

նակիցները միակամ պատրաստակամություն հայտնեցին վտանգի պահին սատար կանգնել 

հայրենիքին ու կառավարությանը3: Այդ նպատակով ստեղծվեց Միջկուսակցական խորհուրդ, ո-

րի նախագահ ընտրվեց պատգամավոր Արամ Սաֆրաստյանը: Միջկուսակցական խորհրդում 

                                                           
1 «Ժողովուրդ», Երեւան, 30 սեպտեմբերի, 1920 թ.:  
2 Տե´ս Ե. Չարենցի անվան գրականության և արվեստի թանգարան (ԳԱԹ), Հ. Քաջազնունու ֆոնդ, գ. 150, թ. 1, գ. 

164, թ. 2; Տէր- Հակոբեան Հ., նշվ. աշխ., էջ 46; Իրազեկ Յ. (Տէր-Հակոբեան Հ.), Մոտիկ անցեալից (պատմական դէպքեր 

և ապրումներ 1917-1922), Պէյրութ, 1956, էջ 71-72; Վրացեան Ս., Հայաստանի Հանրապետութիւն, Պէյրութ, 1958, 

էջ 477; «Ազատ, Անկախ և Միացյալ Հայաստանի վերջին օրերը», Ե., 1993, էջ 36: 
3 Տե´ս Տէր- Հակոբեան Հ., նշվ. աշխ., էջ 53: 

ընդգրկվել էին՝ ՀՅԴ, ՀԺԿ, ՀՍՌԿ, Հայաստանի Սոցիալ-Դեմոկրատական Բանվորական կուսակ-

ցության (ՀՍԴԲԿ), Սոցիալ-Դեմոկրատ Հնչակյան և Սոցիալիստ-հեղափոխականների (էսէռների) 

կուսակցությունները: «Հայ ժողովուրդը,– գրում էր Կարո Սասունին,– երբեք մէկ մարդու պէս ոտ-

քի չէ կանգնած, որքան այդ բանը յայտնաբերեց հայ-թրքական պատերազմի օրերուն»1: 

Այսպիսով, բերված փաստերն ու փաստարկները վկայում ու հաստատում են պատմական 

այն ճշմարտությունը, որ թուրք-հայկական լայնամասշտաբ պատերազմը, որը, ցավոք, աղետալի 

հետևանքներ ունեցավ Հայաստանի ու հայ ժողովրդի համար, սկսվել է սեպտեմբերի 28-ին:  

 

Арарат Акопян, К ВОПРОСУ О ДАТЕ НАЧАЛА ТУРЕЦКО-АРМЯНСКОЙ 

ВОЙНЫ 1920 Г. (К 100-ЛЕТИЮ ВОЙНЫ). В армянской и зарубежной историографии, 

в литературе прошлых лет и новой литературе по разным причинам и соображениям до сих 

пор имеются разногласия в вопросе о точной дате начала турецко-армянской войны, произо-

шедшей ровно сто лет назад, в 1920 г. Большая часть историков и мемуаристов считает датой 

начала войны 23 сентября, другая часть – 28 сентября. Понятно, что основной причиной су-

ществующего по сей день подобного разногласия было то, что Турция начала войну против 

Армении без какого-либо объявления. Богатейшие фактические данные и материалы архивов, 

документов, мемуаров, печати бесспорно подтверждают ту историческую реальность, что да-

той начала этой войны, принесшей величайшее бедствие армянскому народу, было 28 

сентября, когда кемалистская Турция напала на Армению, и началась широкомасштабная 

война.  

 

Ключевые слова: турецко-армянская война 1920 г., Армения, С. Врацян, разногласия, 

историография, Карс, 28 сентября, фронт, решение, «Арадж», правительство. 

 

Ararat Hakobyan, ABOUT THE DATE OF THE BEGINNING OF THE TURK-

ISH-ARMENIAN WAR IN 1920 (TO THE 100TH ANNIVERSARY OF THE WAR). 

In the Armenian and foreign historiography, in the past and new literature, for various reasons and 

considerations, there is still disagreement on the exact date of the start of the Turkish-Armenian 

war, which occurred exactly one hundred years ago, in 1920. Most historians and memoirists 

consider the date of the outbreak of war September 23, others - September 28. It is clear that the 

main reason for this disagreement till this day was that Turkey started the war against Armenia 

without any announcement. The richest factual data and materials of archives, documents, 

memoirs, and press indisputably confirm the historical reality that the beginning of this war, which 

brought the greatest disaster to the Armenian people, was September 28, when Kemalist Turkey 

attacked Armenia, and a large-scale war began . 

 

Key words: Turkish-Armenian war of 1920, Armenia, S. Vratsyan, disagreement, historiog-

raphy, Kars, September 28, front, decision, “Haraj”, government. 

 

 

                                                           
1 Սասունի Կ., նշվ. աշխ., էջ 53:  


